
Shri Raghunatha Shatakam

શ્રીરઘુનાથશતકમ્

॥ શ્રીઃ ॥
॥ નમો રાઘવાય ॥
અથ મહાકવિમહામહોપાધ્યાયશ્રીચિત્રકૂટતુલસીપીઠાધીશ્વર-
જગદ્ગુરુરામાનન્દાચાર્યસ્વામિરામભદ્રાચાર્યપ્રણીતં
શ્રીરઘુનાથશતકં પ્રારભ્યતે ।
॥ શાર્દૂલવિક્રીડિતમ્ ॥
શ્રીસીતાનનચારુચન્દ્રચટુલોઽચઞ્ચચ્ચકોરપ્રભો
સીતાનેત્રચકોરપાર્વણવિધો વિશ્વેન્દ્ર વિશ્વગ્વિભો ।
સીતાસત્પ્રિયયા સહૈવ વિલસત્કોટ્યશ્વમેધિન્હરે
સીતાશ્રી રઘુનાથ રામ રમસે શ્રીચિત્રકૂટેઽવધે ॥ ૧॥
આનન્દાત્મતનું વિકારરહિતાં બ્રહ્મસ્વરૂપાં શુભાં
સચ્ચિત્સૌખ્યમયીમપાસ્તસમલાં ગુણ્યાં સુપુણ્યાં સદા ।
દ્યન્તીમુત્પલશક્રરત્નવનમુક્તાપિચ્છદૂર્વામદં
મૂર્તિં  શ્રીરઘુનાથ રાજસિ વહન્સન્માનસેષ્વન્વહમ્ ॥ ૨॥
નીલેન્દીવરકાન્તયા કમનયા લાવણ્યલક્ષ્મીપુષા
સીતાલોચનભૃઙ્ગજુષ્ટસુષમામાધ્વ્યા   સદા સૌમ્યયા ।
દીવ્યદ્દેવતયેવ લબ્ધપદયા શ્રીસન્મનોમન્દિરે
મૂર્ત્યા શ્રીરઘુનાથ મૂર્છયસિ વૈ કોટીર્મનોજન્મનામ્ ॥ ૩॥
કૌસલ્યાસુકૃતાબ્ધિસોમસુષમાં માધુર્યમન્દાકિનીં
માહેયીસુમનોમહોમહમહીં  સૌન્દર્યસારચ્છવિમ્ ।
રમ્યાં લોચનપુત્તલીં  દશરથસ્યાજેર્મનોદેવતાં
મૂર્તિં  સ્વાં રઘુનાથ મદ્દૃગતિથિં   કારુણ્યતસ્તાં કૃણુ ॥ ૪॥
યામિન્દીવરસૌભગાં ભગવતીં  નેત્રૈસ્ત્રિભિર્ધૂર્જટિ

1



શ્રીરઘુનાથશતકમ્

ર્દીપિતભક્તિભિર્વિતનુતે   નીરાજયન્મઙ્ગલમ્  ।
શ્યામા પારમહંસસિદ્ધિગરિમા કારુણ્યકાદમ્બિની
સા મૂર્તી રઘુનાથ મૂર્છયતુ મે કામાદિકાંસ્તાવકી ॥ ૫॥
શાશ્વદ્ધર્મસુવિગ્રહા પદજુષાં  સઙ્કલ્પિતાનુગ્રહા
વેધોવિશ્વવિલક્ષણા ગુણચણા વાત્સલ્યવાર્ધિઃ   શુચિઃ ।
સીતાનેત્રયુગપ્રપા કૃતકૃપા પાપાપહા પાપિનાં
દેયાત્કં રઘુનાથ નાથિતમલા મૂર્તિસ્તવ   શ્યામલા ॥ ૬॥
બ્રહ્માનન્દઘના પ્રસન્નવદના સમ્પુષ્ટનિષ્કિઞ્ચના
ભક્તિશ્રીસદના કૃપામૃતધના સંસ્વર્ધુની ધન્વિની ।
તૂણીરેષુધનુર્ધરા કરકરા વાત્સલ્યધારાધરા
મૂર્તિસ્તે   રઘુનાથ મઙ્ગલમયી  જૂર્તિં   બલાદ્ધન્તુ મે ॥ ૭॥
ભાસ્વન્મૂર્ધ્નિ  હિરણ્યહેમગુજયપ્રખ્યં સુમૌલિં  વહન્
ધત્સે માકરકુણ્ડલે શ્રવણયોર્હારં હરં વક્ષસિ ।
પાણૌ બાણશરાસને કટિતટે પીતામ્બરં સ્વેષુધી
નૂનં તે રઘુનાથ ભૂષણધૃતિસ્તેષાં રુચો વૃદ્ધયે ॥ ૮॥
ન્યસ્તાનર્થવરૂથતઃ કથમિમેઽનર્થાન્વિહન્યુર્બલાત્
સૌન્દર્યામૃતસાગરે કથમમી દધ્યુશ્છવેર્વિપ્રુષઃ   ।
આધિક્યં કિમુ તન્યતાં નિરધિકે તસ્માદપાર્થાઃ સમે
નૂનં સ્વં રઘુનાથ ધાતુમનસો બાભાન્તિ તે વિગ્રહે ॥ ૯॥
॥ વંશસ્થમ્ ॥
જયત્યશેષૈનસતૂલપાવકો
મહાપરાધાઽહિજતાર્ક્ષ્યશાવકઃ ।
સુરદ્રુમારામસમોઽભિકામ
તવિવૈદ્યવર્ણં રઘુનાથ નામ તે ॥ ૧૦॥
જયત્યજેયં દ્વિભુજં જરજ્વરં
ગુણાકરં નિર્ગુણમીડ્યમૈશ્વરમ્ ।
પયોજપાથોજસરોજસુન્દરં
વરં નૃરૂપં રઘુનાથ તેઽજરમ્ ॥ ૧૧॥
જયન્તિ સંસારસમુદ્રસેતવઃ

સ્વલોકલીલાઃ સ્વસુખૈકહેતવઃ ।
કુપાતકાલાતકધૂમકેતવઃ
શ્રુતીડ્યગાથા રઘુનાથ હે તવ ॥ ૧૨॥
જયત્યઘૌઘૌઘવિનાશચાતુરી
ત્વરાકમાનન્દમયં સુચિન્મયમ્ ।
સદાત્મકં બ્રહ્મવિભૂતિ રામ તે
નિરામયં શ્રીરઘુનાથ ધામ તે ॥ ૧૩॥
જયન્તિ જાગ્રજ્જનદિષ્ટસત્પથાઃ
સદૈવ મર્યાદિતમાનવપ્રથાઃ ।
પુરાણરામાયણગા ગતવ્યથાઃ
શ્લથત્ચ્છ્લથાઃ  શ્રીરઘુનાથ તે કથાઃ ॥ ૧૪॥
જયન્તિ રામાયણકોટિકોટિષુ
શ્રુતાનિ ગીતાનિ મુનીન્દ્રસૂરિભિઃ ।
ચરન્તિ ચૈત્યં ચરિતાનિ સેવિનાં
પુનન્તિ પાપં રઘુનાથ તેઽનઘ ॥ ૧૫॥
જયત્યદભ્રં શતકોટિવિસ્તૃતં
સુરમ્યરામાયણમાદિકાવ્યકમ્ ।
સદૈવ વાલ્મીકિમુખેન્દુસોમકં
જગત્ત્રયે તે રઘુનાથ શાશ્વતમ્ ॥ ૧૬॥
જયત્યદો રામચરિત્રમાનસં
સુરામગાથાશતકોટિસારભૃત્ ।
દલં તુલસ્યાસ્તુલસીરિતં યથા
સદાનવદ્યં રઘુનાથ તેઽમલમ્ ॥ ૧૭॥
જયત્યનલ્પાઘવિનાશકારિણી
વિહારિણી સજ્જનમાનસાજિરે ।
પ્રહીણગઙ્ગાશુચિતા  શુચિપ્રિયા
સદૈવ કીર્તી રઘુનાથ તેઽનઘા ॥ ૧૮॥
॥ વસન્તતિલકા ॥
સીતામુખામ્બુરુહમઞ્જુલચઞ્ચરીકં

સીતાહૃદમ્બુરુહપાવનપુણ્ડરીકમ્ ।
સીતાકરામ્બુરુહલાલિતમવ્યલીકં
સીતાપતિં  રઘુપતિં  રઘુનાથમીડે ॥ ૧૯॥
સૈરધ્વજીનયનચાતકવારિવાહં
સૌન્દર્યસારજિતમન્મથકોટિકોટિમ્ ।
માધુર્યધુર્યમપરાજિતમપ્રમેયં
વન્દેઽનવદ્યચરિતં રઘુનાથમીશમ્ ॥ ૨૦॥
શ‍ૃઙ્ગારસારસરસીભવચિત્રભાનું
ભાસ્વત્કુલામ્બુરુહભાસ્વરચિત્રભાનુમ્ ।
ઉદ્દણ્ડચણ્ડતરચણ્ડનચિત્રભાનું
નાથં પ્રણૌમિ રઘુનાથમનાથનાથમ્ ॥ ૨૧॥
ઇન્દીવરામ્બુધરનીલમણિપ્રકાશં
કન્દર્પદર્પદલનાદ્ભુતકમ્રકાન્તિમ્ ।
કાન્તાલકં લલિતહાસમુદારકીર્તિં
શ્રીશર્વરીશવદનં રઘુનાથમીડે ॥ ૨૨॥
દન્તપ્રભાવિજિતદાડિમબીજરાજિં
રાજીવલોચનમઘૌઘવિમોચનઞ્ચ ।
કોદણ્ડમણ્ડિતકરં શ્રિતચણ્ડકાણ્ડં
યામો વયં હિ શરણં રઘુનાથમાદ્યમ્ ॥ ૨૩॥
પ્રાતર્દિવાકરકરોપમપીતવસ્ત્રં 
વક્ષોલસત્તુલસિકાવનમાલમીશમ્ ।
આજાનુબાહુમજપૌત્રસુતેન્દુરાહું
તં વૈ વ્રજામિ શરણં રઘુનાથમાર્યમ્ ॥ ૨૪॥
શ્રીજાહ્નવીકરણકારણકારણાઙ્ઘ્રિ
પાથોરુહં મુનિવધૂદુરિતઘ્નપાદમ્ ।
લોકેશ્વરં જનકનન્દિનીપૂતપાણિ
પદ્મં વ્રજામિ શરણં રઘુનાથમેનમ્ ॥ ૨૫॥
હે હેમશૈલતનુમારુતિમોદકારિન્
હે હેમપર્વતનિષણ્ણમનોવિહારિન્ ।
હે હેમભૂષણશરાસનબાણધારિન્

ક્ષિપ્રં સનાથય જનં રઘુનાથ રામ ॥ ૨૬॥
ત્વત્પાદપદ્મમકરન્દમધુવ્રતો હિ
સ્વપ્નેઽપિ નૈવ લભતે ભવતો નકારમ્ ।
તન્માં વસિષ્ઠકુલજં કિલ યાચમાનં
મા માં નિરાશય હરે રઘુનાથ ભિક્ષુમ્ ॥ ૨૭॥
॥ વૈતાલિકમ્ ॥
નવનીલતમાલસુન્દરં સુભગં ભીમભવાબ્ધિમન્દરમ્ ।
દશકન્ધરશત્રુમન્વહં રઘુનાથં શરણં સમાશ્રયે ॥ ૨૮॥
શરણં કરવાણિ સાદરં સરલં સર્વહિતૈષિણં હરિમ્ ।
શરણાગતવત્સલં પ્રભું રઘુનાથં તમનાથસંશ્રયમ્ ॥ ૨૯॥
શરણાગતવજ્રપઞ્જરં શરણં સર્વનૃણાં સમાશ્રયમ્ ।
શરણાગતરક્ષણવ્રતં શરણં શ્રીરઘુનાથમાશ્રયે ॥ ૩૦॥
શરણં શરણામિ શાશ્વતં મરણત્રં શરણૈષુણાં નૃણામ્ ।
કરુણં કલકઞ્જલોચનં રઘુનાથં નરનાથવિગ્રહમ્ ॥ ૩૧॥
ન ધનં ન બલં ન બાન્ધવા ન હિ માતા ન પિતા ન વા સુહૃત્ ।
નિરુપાય ઉદસ્તસમ્બલો રઘુનાથં શરણં શ્રયામ્યહમ્ ॥ ૩૨॥
ન જપો ન તપો ન સાધનં નહિ વિદ્યા ન વિચારણા શુભા ।
કુગતિં  કુમતિં  ચ માદૃશં રઘુનાથાવ જનં જનાર્દન ॥ ૩૩॥
રઘુનાથ કૃપા હિ તાવકી સુરવલ્લીસદૃશી શ્રુતૌ શ્રુતા ।
કિમહો મમ ભાગ્યવિપ્લવાત્કૃપણા સા નિરપત્રપાભવત્ ॥ ૩૪॥
ગણિકાશબરીજટાયુષો વિમલા યત્ર સરિત્યથાભવન્ ।
મયિ સા રઘુનાથ કેન તે કરુણા દેવધુની ન્યશોષિ ભો ॥ ૩૫॥
ન હિ માદૃશ એનસાં નિધિર્ન ભવાદૃક્કરુણાનિધિઃ ક્વચિત્ ।
વિધિદત્તમિદં હ્યનન્વયં રઘુનાથાવ ન નાથ્યતાં જનઃ ॥ ૩૬॥
॥ શિખરિણી ॥
સ્મરં કક્ષં ગુઞ્જ મધુપમરવિન્દં જલધરં
લલામં સૌત્રામં ગગનમવિજાતોયમુડુપમ્ ।
હરિં  હારં હારં હરતનયહારં હરિધનુઃ

કવિં  જીવં સૌમ્યં જયતિ રઘુનાથોઽધિકુધરમ્ ॥ ૩૭॥
દધાનસ્તૂણીરં ધનુરથ ગભીરસ્વનમયં
પ્રકાણ્ડં વૈકાણ્ડં દલિતદશકણ્ઠાટવિવનમ્ ।
વસાનઃ કૌશેયં બલમપરિમેયં વિલસયન્
ઘનશ્યામો રામો જયતિ રઘુનાથોઽધિકુધરમ્ ॥ ૩૮॥
વિધુઃ શ્રીકૌસલ્યાસુજઠરપયોધેર્ગુણનિધિ
ર્દશાસ્યાબ્ધેરૌર્વો દશરથમખાપૂર્વમનઘઃ ।
તમાલાભો લાભો ધૃતમધુરમૂર્તિર્દૃશિમતાં 
સ્વમર્યાદાતન્તૂન્વયતિ રઘુનાથોઽધિકુધરમ્ ॥ ૩૯॥
કૃપાસિન્ધુર્બન્ધુર્વિનતજનતાનાં   હરહરો
હરિર્હૃષ્ટઃ  પુષ્ટઃ સતતમથ સીતાસહચરઃ ।
મહાત્મા પૂતાત્મા પ્રથિતપરમાત્મા પદજુષાં
નૃણાં દોષાન્દૂરં નયતિ રઘુનાથોઽધિકુધરમ્ ॥ ૪૦॥
જુષાણઃ  શ્રીસીતાવદનવનરુક્સારમમલં
પુષાણઃ પાર્થિવ્યાઃ  પરમરસરાડ્ભાવમનઘમ્ ।
મુષાણો માહેયી મનસિજતતં લક્ષ્મણસખો
વરો વૈ વૈદેહ્યા વસતિ રઘુનાથોઽધિકુધરમ્ ॥ ૪૧॥
વપુઃ સ્વીકુર્વાણઃ શુભદગુણરત્નાકરમહો
લસત્સ્વેચ્છારૂપં ક્ષપિતભવકૂપં પરમયા ।
મયા યુક્તો મુક્તોચિતવિગતમાયોઽપકરણો
જયન્કામં રામો લસતિ રઘુનાથોઽધિકુધરમ્ ॥ ૪૨॥
ક્વચિત્સીતાવક્ષોરુહકલશપાટીરરચના
રસં શન્તન્વાનો વિલસિતવિધાનો રસપતેઃ ।
સમઞ્ચન્ શ‍ૃઙ્ગારં  પ્રથિતમુપહારં મહિભુવો
રહો રાસં રાસં રસતિ રઘુનાથોઽધિકુધરમ ॥ ૪૩॥
કુટીરે વાનીરે વિધુવિમલનીરે સુસરિતઃ
સુતીરે સદ્ધીરે શિશિરિતસમીરે તૃણમયે ।
વિરાજન્ રાજન્યો ભુવનકુલધન્યોઽવનિજયા
પ્રપન્નેષુ પ્રેષ્ઠો દ્રવતિ રઘુનાથોઽધિકુધરમ્ ॥ ૪૪॥

કૃપાદૃષ્ટ્યા વૃષ્ટ્યા કલિતસુખસૃષ્ટ્યા ત્રિજગતાં
તુદંસ્તાપં પાપં ભવભયકલાપં કલપદૈઃ ।
ભવાનીજાનીષ્ટો વિબુધવિનતેષ્ટો નિજગિરા
જનાનન્દસ્યન્દં ચ્યવતિ રઘુનાથોઽધિકુધરમ્ ॥ ૪૫॥
॥ પુષ્પિતાગ્રા ॥
અભિનવવનમુક્તતમાલનીલં
નિગમમનુષ્વભિગીતસૌમ્યશીલમ્ ।
જનકનૃપસુતાવરં વરાર્હં
શરણમહં રઘુનાથમેમિ ભક્ત્યૈ ॥ ૪૬॥
મનસિજશતકોટિકામ્યકાન્તિં
મનસિજશત્રુનિસૃષ્ટશિષ્ટશાન્તિમ્ ।
મનસિજતતતપ્તતાપતાન્તિં
મનસિજકં રઘુનાથમાશ્રયામિ ॥ ૪૭॥
કરુણમનસમદ્ભુતસ્વભાવં
પ્રણતજનાવનદીક્ષમાર્તરક્ષમ્ ।
રઘુકુલકુમુદેન્દુમીશ્વરેશં
શરણમહં રઘુનાથમાવ્રજામિ ॥ ૪૮॥
ભવદવદહનેન દહ્યમાનો
વિપિનકરીવ કરાલકાલકાલ્યઃ ।
હરિણતૃષિકૃશઃ કુલૌલ્યલોભઃ
શરણમયે રઘુનાથસત્તટાગમ્ ॥ ૪૯॥
વિષયવિષભુજઙ્ગદષ્ટસત્ત્વો
મદનમનોરથભૂતકાભિભૂતઃ ।
મરણભયત આતુરો મુમુક્ષુઃ
શરણમયે રઘુનાથગારુડીકમ્ ॥ ૫૦॥
જહિ જહિ રઘુનાથ વાસનાહિં
ન કુરુ વિલમ્બમનાથનાથ કેકિન્ ।
ત્વયિ ખલુ વિમુખે સુબાહુશત્રૌ
હરિશિશુમેનમશિષ્યતીહ ભેકઃ ॥ ૫૧॥

નહિ મમ જપયાગયોગશક્તિ
ર્ન ખલુ સમાધિવિધૌ ચ મે પ્રતીતિઃ ।
ગતદૃશ ઇવ યષ્ટિરાર્તબન્ધો
ત્વમસિ સદા રઘુનાથ મેઽવલમ્બઃ ॥ ૫૨॥
જગતિ જનિમતામવમાનનાઢ્યઃ
શુનક ઇવાસ્મિ કુટુમ્બતો નિરસ્તઃ ।
કલિકલિલગતો યથા જરદ્ગૌ
ખનમહં રઘુનાથતોઽપ્યપેક્ષે ॥ ૫૩॥
ગુણગણજલધે કૃપૈકમૂર્તે
ભુવનપતે પ્રણતૈકકામપૂર્તે ।
રઘુવર વરણીયશીલસિન્ધો
સ્વજનમિમં રઘુનાથ પાહ્યનાથમ્ ॥ ૫૪॥
॥ ઉપેન્દ્રવજ્રા ॥
તવ સ્વભાવો રઘુનાથ ઈદૃ
ગ્ગૃહીતરાગા રિપવોઽપિ યત્ર ।
ન બદ્ધવૈરોઽપિ દશાનનસ્ત્વાં
કદાપિ નિન્દાસ્પદમાતતાન ॥ ૫૫॥
ન કોઽપિ મિત્રં નહિ કોઽપિ શત્રુ
સ્તવત્ત્રિલોક્યાં રઘુનાથ રામ ।
અતો જગૌ શ્રીકવિકોકિલોઽપિ
મુહૂ રિપૂણામપિ વત્સલં ત્વામ્ ॥ ૫૬॥
વહન્નકેકાન્પ્રતિલોમલોકાં
સ્તથાપિ માતુઃ પયસિ સ્પૃહાવાન્ ।
ધ્રુવં સ્વભાવો રઘુનાથ તેઽય
મણોરણીયસ્ત્વમયપ્રકાશઃ ॥ ૫૭॥
સમસ્તલોકેશ્વરલોકપાલા
યદાજ્ઞયા સ્વં ચરિતાર્થયન્તિ ।
સ એવ ગાધેયવશંવદોઽભૂ
ત્સ કસ્સ્વભાવો રઘુનાથ ચિત્રમ્ ॥ ૫૮॥

ત્વદીયપાદાબ્જરજોઽભિમર્શા
દ્બભૂવ પૂતા હ્યઘવત્યહલ્યા ।
તથાપિ પશ્ચાત્તપસેઽભિમૃશ્ય
પદસ્પૃશે ત્વં રઘુનાથ પાપમ્ ॥ ૫૯॥
નિરાગસોઽપ્યાહ વિવાસનં તે
પિતા સમાત્રા પરિણોદિતઃ સન્ ।
તથાપિ નો વિવ્યથિષે ન નિન્દાં
ચકર્થ રુષ્ટો રઘુનાથ માતુઃ ॥ ૬૦॥
ચકાર પાપં જડધીર્જયન્તો
બિભેદ ચઞ્ચ્વા ચરણૌ કુજાયાઃ ।
તથાપિ નો રોષવશં જગન્થ
કિયાન્મૃદુસ્ત્વં રઘુનાથ શીલાત્ ॥ ૬૧॥
વિહાય રાજ્યં સુરદુર્લભં ત્વં
સુવર્ણમાયામૃગમન્વધાવઃ ।
ન વેદ યત્નાદપિ તે સ્વભાવં
સ્વભીષ્ટનાકં રઘુનાથ વાકમ્ ॥ ૬૨॥
બબન્ધ પૌલસ્ત્યસુતાવમેહો
ભવન્તમુગ્રૈઃ કિલ નાગપાશૈઃ ।
ભવાનપીમં પ્રજિઘાય નાકં
કિયદ્વિચિત્રં રઘુનાથશીલમ્ ॥ ૬૩॥
॥ ઇન્દ્રવજ્રા ॥
યે નામ જપ્ત્વા મુનયો દુરન્તં
સંસારબન્ધં તરસા તુદન્તિ ।
સ ત્વં કથં શક્રજિતા નિબદ્ધઃ
કીદૃક્સ્વભાવો રઘુનાથ તેઽયમ્ ॥ ૬૪॥
યત્પાદપઙ્કેરુહસેવયા વૈ
સર્વજ્ઞતાં યાન્તિ મુનીન્દ્રવર્યાઃ ।
મૂઢો યથા શત્રુમૃતેરુપાયં
પૃચ્છસ્યહો શ્રીરઘુનાથ મિત્રમ્ ॥ ૬૫॥

સીતાગતિં  ભો રઘુનાથ પૃચ્છ
સ્યેણાદિકાનજ્ઞવદાર્તચિત્તઃ ।
મુક્તિં  કથં રાસિ જટાયુષે વૈ
કીદૃગ્વિરોધીવ તવ સ્વભાવઃ ॥ ૬૬॥
સૂર્યસ્ય સૂર્યસ્ય હિ સૌરિમિત્રં
વિષ્ણોશ્ચ વિષ્ણોઃ કપયઃ સહાયાઃ ।
લક્ષ્મ્યાશ્ચ લક્ષ્મ્યાઃ રઘુનાથ કષ્ટં
સર્વં સ્વભાવસ્ય સમઞ્જસં તે ॥ ૬૭॥
સીતા વિરાજત્યથ માનસે તે
લઙ્કાં તથાપિ પ્રહિણોષિ વાતિમ્ ।
નૂનં લઘૂન્વર્ધયિતું તવેષ્ટા
ચેષ્ટા વિશિષ્ટા રઘુનાથદૃષ્ટા ॥ ૬૮॥
સઙ્કલ્પતો યસ્ય વિરઞ્ચિસર્ગો
જાગ્રજ્જગત્યાં યશ આતનોતિ ।
સ ત્વં કથં શોષયિતું સમુદ્રં
સન્ધાતુમૈચ્છો રઘુનાથ બાણમ્ ॥ ૬૯॥
દુર્વાર્યકાલોઽસ્તિ ધનુર્યદીયં
સંવત્સરાત્મા યદમોઘબાણઃ ।
સ ત્વં કથં રાક્ષસનાશનાય
નિર્દેષ્ટુમૈક્ષો રઘુનાથ કીશાન્ ॥ ૭૦॥
નૂનં સ્વભાવો રઘુનાથ તેઽસૌ
સઙ્ક્રીડસે  યલ્લઘુભિશ્ચ કીશૈઃ ।
મિત્રે ચ સુગ્રીવવિભીષણૌ તે
પુત્રો વયઃ શ્રીહનુમાંસ્ત્વદીયઃ ॥ ૭૧॥
તં તે સ્વભાવં પરિતો નિશમ્ય
શ્રુત્વા ત્વદીયાઞ્ચ દયાલુતામ્ભો ।
ત્વન્નિષ્ઠચિત્તઃ શરણં પ્રપદ્યે
ત્વમાતુરં માં રઘુનાથ રક્ષ ॥ ૭૨॥
॥ ઉપજાતિઃ ॥

યત્સચ્ચિદાનન્દવપુર્બિભર્ષિ  
સ્વપ્રીતયે શ્રીરઘુનાથ રમ્યમ્ ।
તદેવ દૃષ્ટ્વા પ્રતિબિમ્બભાવે
મુગ્ધો નરીનર્ત્સિ  કિયદ્વિચિત્રમ્ ॥ ૭૩॥
ન મોદસે ત્વં પદપદ્મધૂલ્યા
પાપામહલ્યામપિ તારયિત્વા ।
ચેખિદ્યસે વૈ રઘુનાથ તત્કે
પાદસ્પૃશે કીદૃગહો સ્વભાવઃ ॥ ૭૪॥
વિભજ્ય ચાપં તૃણભઞ્જમાજે
ર્ન વા સ્મ દર્પં રઘુનાથ યાસિ ।
સ્વયંવરે જાનકિજૈત્રમાલાં
ગૃહ્ણાસિ નમ્રો વિનયઃ કિયાંસ્તે ॥ ૭૫॥
કુઠારપાણેઃ પરુષાક્ષરાણિ
સ્વીકૃત્ય વાક્યાનિ યથાશિષસ્ત્વમ્ ।
ન રોષમાગાઃ કૃતપાદપૂજો
લોકાતિગં તે રઘુનાથ શીલમ્ ॥ ૭૬॥
ગુહં નિગૂહન્ભરતન્ભુજાભ્યાં
ચકર્થ મિત્રં નનુ મિત્રમિત્રઃ ।
સ્વપાદપાથોજમરન્દતોયં
કૈવર્તકેભ્યો રઘુનાથ રાસિ ॥ ૭૭॥
ચકાર યદ્યપ્યહિતં પ્રિયાયાઃ
કાકાયમાનો જડધીર્જયન્તઃ ।
તથાપિ તસ્મૈ દદિથાસુદાનં
વિલક્ષણં તે રઘુનાથ શીલમ્ ॥ ૭૮॥
પિતુઃ ક્રિયાયાં ભરતં નિયુજ્ય
જટાયુષઃ શ્રાદ્ધમહો ચકર્થ ।
તસ્મૈ હ્યદાઃ સ્વીયગતિં  ચ ભક્તિં
કીદૃક્સ્વભાવો રઘુનાથ તેઽસૌ ॥ ૭૯॥
અમ્બાત્રયે જાગૃતિ વત્સલાઢ્યે
યદ્ભિલ્લભામાં જનનીમકાર્ષીઃ ।

ઇદં હિ તે શ્રીરઘુનાથ નૂનં
દિવ્યસ્વભાવાનુગણં ચરિત્રમ્ ॥ ૮૦॥
સ્વયં સમર્થોઽતિરથોઽપિ વીરઃ
સુગ્રીવમુખ્યાંશ્ચ વિભીષણં ચ ।
ચકર્થ મિત્રાણિ નિજાન્સહાયા
ન્તદેવ તે શ્રીરઘુનાથ શીલમ્ ॥ ૮૧॥
॥ ઇન્દ્રવંશા ॥
તં તે સ્વભાવં પરિમૃશ્ય શત્રુહ
ન્સંસારસિન્ધૌ પતિતોઽતિપામરઃ ।
પાપી પ્રપદ્યે તવ પાદપલ્લવં
દીનાનુકમ્પિન્ રઘુનાથ રક્ષ મામ્ ॥ ૮૨॥
યદ્યપ્યહં જાતુ જડોઽતિજાલ્મકો
માયાપિશાચી પરિભૂતસત્વકઃ ।
કિન્તુ ત્વમપ્યાર્તિહરો   હરાર્ચિત 
સ્તસ્માત્પ્રપન્નં રઘુનાથ પાહિ મામ્ ॥ ૮૩॥
નૈવાસ્તિ માદૃગ્ભુવનેષુ પાતકી
ત્વાદૃચ્ચ નૈવાસ્તિ જગત્સ્વઘાપહઃ ।
ઇત્યાવયોર્બ્રહ્મકૃતં હ્યનન્વયં
ત્રાયસ્વ યત્નાદ્રઘુનાથ મા ત્યજ ॥ ૮૪॥
જાનન્નપિ સ્વં દુરિતૈકસાગરં
વાત્સલ્યવાર્ધિઞ્ચ   ભવન્તમીશ્વરમ્ ।
ત્યક્ત્વા ત્રપાં ત્વાં શરણં સમાશ્રયે
નૂનં વ્રતં નો રઘુનાથ હાસ્યસે ॥ ૮૫॥
યસ્યાં કૃપાદેવસરિત્યનેકશઃ
ક્રૂરાન્નૃશંસાન્પ્રપુનાસિ પાપિનઃ ।
તસ્યાં કથં પાપશિરોમણિં  હિ માં
પૂતં વિધાતું રઘુનાથ લજ્જસે ॥ ૮૬॥
એકત્ર ગર્જન્કલિકાલકુઞ્જરો
મદ્બુદ્ધિવલ્લીં  પ્રસભં જિઘત્સતિ ।

અન્યત્ર મામાધિપ્રિયં પિશાચિની
નેતું વિનાશં રઘુનાથ નાથતે ॥ ૮૭॥
યદ્યપ્યહં ક્રૂરકુકર્મપાપ
ભુગ્દણ્ડ્યો ભવેયં નહિ નાથ વિસ્મયઃ ।
કિન્તુ ત્વદઙ્ઘ્રૌ  પતિતસ્ય પીડયા
લોકાપવાદો રઘુનાથ તે ભવેત્ ॥ ૮૮॥
કામં વ્રજેયં નરકેષ્વનેકધા
પાપચ્યમાનઃ કટુકર્મજાગ્નિના ।
કિન્તુ ત્વદઙ્ઘ્ર્યમ્બુજભાવનાસવો
મા માનસાન્મે રઘુનાથ હીયતામ્ ॥ ૮૯॥
મા યાહિ દૂરં પતિતં પુનીહિ ભો
મા ધેહિ ધીમન્ જનદૂષણં હૃદિ ।
મા દેહિ દીનં કલયે કદાચન
મા પાહિ પાપં રઘુનાથ પાહિ મામ્ ॥ ૯૦॥
॥ દ્રુતવિલમ્બિતઃ ॥
મરકતામ્બુજવારિદસુન્દરં
સમરકર્કશકાણ્ડધનુર્ધરમ્ ।
વિગતકલ્મષદિવ્યગુણાકરં
તમધુના રઘુનાથમહં ભજે ॥ ૯૧॥
કમલલોચનમાધિવિમોચનં
જલજરોચનરોચનરોચનમ્ ।
કુધરશોચનશોચનશોચનં
તમધુના રઘુનાથમુપાશ્રયે ॥ ૯૨॥
પરમકારુણિકં કરુણાર્ણવં
નવલનીરદનીરજવિગ્રહમ્ ।
દશરથાત્મજમાત્તધનુશ્શરં
શરણદં રઘુનાથહં શ્રયે ॥ ૯૩॥
જનકજાનનચન્દ્રચકોરકં
ભરતમાધિહરં ભરતાગ્રજમ્ ।

લલિતલક્ષ્મણલાલિતલાલસં
તમનિશં રઘુનાથમહં ભજે ॥ ૯૪॥
મહિતમારુતિમઞ્જુલમાનસં
મહિતમારુતિમઞ્જુલમાનસમ્ ।
મહિતમારુતિમઞ્જુલમાનસં
તમનઘં રઘુનાથમુપબ્રુવે ॥ ૯૫॥
ભવભવં શરણાગતવત્સલં
ભવભવં શરણાગતવત્સલમ્ ।
ભવભવં શરણાગતવત્સલં
તમમલં રઘુનાથમહં શ્રયે ॥ ૯૬॥
જનકજામહિતં મહિતાહિતં
જનકજામહિતં મહિતાહિતમ્ ।
જનકજામહિતં મહિતાહિતં
સુખકરં રઘુનાથમહં ગૃણે ॥ ૯૭॥
હરિમહં રઘુનાથમિમં ભજે
હરિમહં રઘુનાથમિમં ભજે ।
હરિમહં રઘુનાથમિમં ભજે
હરિમહં રઘુનાથમિમં ભજે ॥ ૯૮॥
હરિમયં રઘુનાથમુપાસ્મહે
હરિમયં રઘુનાથમુપાસ્મહે ।
હરિમયં રઘુનાથમુપાસ્મહે
હરિમયં રઘુનાથમુપાસ્મહે ॥ ૯૯॥
॥ રથોદ્ધતા ॥
નીલકઞ્જનવકઞ્જસુન્દરં
ભીમદુસ્તરભવાબ્ધિમન્દરમ્ ।
સર્વસદ્ગુણમનોજ્ઞમન્દિરં
ભાવયામિ રઘુનાથમાદરાત્ ॥ ૧૦૦॥
શાર્ઙ્ગસાયકનિષઙ્ગધારિણં 
સત્પ્રપન્નભવભીતિહારિણમ્ ।

મૈથિલીમહમનોવિહારિણં
માનયામિ રઘુનાથમન્વહમ્ ॥ ૧૦૧॥
તાટકાસુભુજદર્પહારિણં
કૌશિકાધ્વરવિકાસકારિણમ્ ।
ઐશ્વરેણ મુનિદારતારિણં
તં સદૈવ રઘુનાથમાશ્રયે ॥ ૧૦૨॥
વીરમીશ્વરપિનાકભઞ્જનં
ભાર્ગવેન્દ્રમદગર્વગઞ્જનમ્ ।
જાનકીજયમશેષરઞ્જનં
રામમેવ રઘુનાથમાદ્રિયે ॥ ૧૦૩॥
ચિત્રકૂટશુચિશૈલવાસિનં
જાનકીહૃદયસદ્મકાસિનમ્ ।
તાપસં હરિસુતૈકશાસિનં
રામમત્ર રઘુનાથમેમ્યહમ્ ॥ ૧૦૪॥
જાનકીશમવિવંશભૂષણં
ભગ્નઘોરખરમસ્તદૂષણમ્ ।
એણનાશનમનર્ઘ્યપૂષણં
ચિન્તયામિ રઘુનાથમીશ્વરમ્ ॥ ૧૦૫॥
શીલતુષ્ટશબરીજટાયુષં
ભાવપુષ્ટહનુમદ્વનાયુષમ્ ।
રાવણાન્તકવિભીષણાયુષં
રામભદ્રરઘુનાથમીડ્મહે ॥ ૧૦૬॥
રામભદ્રચરણામ્બુજં શ્રયે
રામભદ્રમનિશં સમાદ્રિયે ।
રાઘવેન્દ્રસુગુણાવલીં  બ્રુવે
રાઘવં ચ રઘુનાથમાહ્વયે ॥ ૧૦૭॥
રામચન્દ્રચરણાબ્જકિઙ્કરં
જાનકીચરણચારુચારણમ્ ।
ગિર્ધરં ગિરિધરં ગિરાપતે
દર્શનેન રઘુનાથ નાથય ॥ ૧૦૮॥

શ્રીરઘુનાથશતકમ્

ઇતિ શ્રીરઘુનાથસ્ય શતકં દેવભાષયા ।
શ્રીરામભદ્રાચાર્યેણ ગીતં સ્યાત્તુષ્ટયે શ્રિયઃ ॥
॥ શ્રીસીતારામાર્પણમસ્તુ ॥
ઇતિ શ્રીતુલસીપીઠાધીશ્વરજગદ્ગુરુરામાનન્દાચાર્ય-
સ્વામિરામભદ્રાચાર્યપ્રણીતં શ્રીરઘુનાથશતકં સમ્પૂર્ણમ્ ।
॥ શ્રીરાઘવઃ શન્તનોતુ ॥

